
Жат ағым жастарға үйір
Оқу орнын бітірген жастар жұмысқа тұру, жаңа ортаға немесе өзге қалаға бейімделу кезеңін бастайды. Бұл — адам еміріндегі ең жауапты шақ. Ізденіс үстіндегі жастардың дін атын жамылған экстремистік және лаңкестік ұйымдардың арбауына түсу қаупінің бар екеніне де көзіміз жетіп жүр.

Теріс діни ағымдар елімізде өткен ғасырдың 90-ыншы жылдары пайда бола бастады. Заң жүзінде тыйым салынғанмен, олар өз ұстанымдарын діни хабары жоқ адамдарға насихаттаудың айла-тәсілдерін табуда. Түрлі саяси-экономикалық мақсаттар-ды көздеген теріс пиғылды адамдар өз қатарына білімді, мамандық алған жастарды қосуға талпынуының өзіндік себептері бар. Мұндай адамдардың көмегімен басқа әлеуметтік топтарға шығу мүмкіндігі кеңейеді. Өйткені, қоғам білікті мамандарға сеніммен қарап, айтқан сөзіне құлақ салады. Санасы уланған мұндай адамдардың қызметі тегін пайда-ланылады.
Теріс діни ағымдарды таратушылар әсіресе тіл және ІТ-технология саласы мамандарын, психологтар мен дәрігерлерді тартудың жолын іздейді. Өз насихаттарын жүргізетін 24 тілдің ішінде қолдану аясы жағынан орыс тілі үшінші орында тұр. Сту-денттерге әлеуметтік тұрғыда тиімді ұсыныстар жасап, мансаптық өсуді қамтамасыз ету туралы уәделер беру арқылы тез әрі оңай жолмен табысты болуды қалайтын жастардың психикасын жаулайды. Осы уақытқа дейін ішкі істер органдары мен қауіпсіздік қызметіне балаларының дін атын жамылған ағымдардың арбауына түсіп қала жаздағаны туралы бірталай студенттердің ата-анасынан шағым түсті.
Нейролингвистикалық бағдарламалауды меңгерген кәсіби мамандар наным-сенімнің басқа да көптеген заманауи әдістерін қолдана отырып, қолынан іс келетін, болашағынан үміт күттіретін тұлғаларды жалпы әлемдік ауқымдағы "әділдік миссиясына" қатысуға шақырады. Негізгі жұмыс жас адамдарды айналасындағылардан бездіруге бағытталады. Алдымен бұл әлемнің әділетсіздігіне шағымданып, одан шығудың жолдарын көрсетеді, яғни, бауырмалдық, әлеуметтік әділдікті орнату үшін "Ислам мемле-кеті", "Такфир", "Хизб ут-тахрир", "Салафизм" топтарына арбау жүргізіледі. Бұл кезде арбаушылар, тіпті, психотроптық заттардың көмегіне де жүгінеді. Алайда, олардың ең басты құралы адам санасына психологиялық қысым көрсету болып қалуда.
Ресейлік жоғары оқу орындарының біріндегі Жаклин есімді араб тілінің оқытушысы теле-арнаға берген сұхбатында лингвист-студенттер, әсіресе, араб тілін меңгерушілер лаңкес-арбаушылардың нысанасына айналғанын растаған болатын. "Араб мәдениетіне, ислам дініне қызығушылық танытатын адамдар тілді үйренуге көмек көрсетуді ұсынғандардың ниетін қуана қабыл алады. Біз оқыған кезде де араб балаларының көмегіне дән риза болатынбыз. Алайда, мұндай сенімге негізделген көп жылғы жүйе бүгінгі күні радикалдардың пайдасына жұмыс істеуде", -деді ол. Оның айтуынша, студенттер әлеуметтік желідегі парақшаларына қай тілді үйреніп жатқандығы туралы ақпаратты белгілеп қояды. Мұдцай деректерді анықтаған арбаушылар оларға "көмектерін" ұсынуға асығып, ақыры өз құрбанына айналдырады.
Сарапшылардың пікірінше, теріс ағымдағылар әлі тұлға ретінде қалыптаса қоймаған, сын көзбен қарауды білмейтін студенттерді өздерінің қатарына қосудың тетіктерін жақсы меңгерген. Мәселен, студент жастар болашақта нақты қай жерде жұмыс істейтінін білмейді, көбі қоғамда болып жатқан саяси құбылыстарға атүсті қарайды әрі өмірін жақсарту үшін кез келген ұсынысқа дайын тұрады. Сондықтан олар шетелге барып еңбек етуді ұсынғандардың уәдесіне оңай көнеді.
Орал қаласының Мәриям есімді 20 жасар тұрғыны есеп және аудит мамандығы бойынша оқуын бітіруге бірер ай қалғанда әлеуметтік желі арқылы танысқан жігітке тұрмысқа шығады. Тойдан кейін жігіт бірден дін туралы әңгімелерді қозғай бастаған. "Әйелге жұмыс істеуге болмайды, мен сені өзім асыраймын", - деген күйеуі зайыбын туыстарынан алшақ ұстап, үйінен шығармай, компьютер алдында күні-түні жұмыс істетіп қояды. Сондағы оның айналысатын ісі радикалды мазмұны бар түрлі аудио, бейне жазбалар мен суреттерді тарату болады. Осылайша, Мәриям үш жылдың қалай өткенін байқамай қалады. Содан кейін жолдасы шетелге кету керектігін айтып, отбасын әуелі Түркияға, содан соң Сирия мемлекетіне алып кетеді. –Өтіріктің құрбаны болған жас ана Қазақстанға жарты жылдан кейін туыстарының көмегімен әзер оралады. Алайда, ол қылмыстық кодекстің 174-бабы бойынша, яғни әлеуметтік, ұлттық, рулық, нәсілдік, тектік-топтық немесе діни алауыздықты тудырғаны үшін бес жылға бас бостандығынан айырылды. Осындай жағдайға душар болған адамдар аз емес. Олардың басты қателіктері - діни сауатсыздығы мен сенгіштігі.
Назарбаев университетінің саяси ғылымдар мен халықаралық байланыстар бөлімінің про-фессоры Элен Тибо "Азаттық" радиосына берген сұхбатында: "Жасына қарамастан дінге бет бұрған және дінді уағыздайтын адамдар саны қоғамның барлық топтарында да көбейіп келеді. Орталық Азияда секуляризм де мықты. Халықтың көп бөлігі мемлекет дінге араласпауы тиіс деген саяси қағидатты мықтап ұстанған. Алайда, оған қарамай радикал топтардың пайда болып жатқаны рас. Осыған кеп назар аудару керек", - дейді.
Теріс діни ағымдарға берілудің алдын алу мақсатында жоғары оқу және кәсіптік орта білім беру орындары арнайы іс-шаралар жоспарын жүзеге асырғаны абзал. М.Қозыбаев атындағы Солтүстік Қазақстан мемлекеттік университетінде осы мәселе аясында студенттермен жұмыс жоспары жасалған. Онда болашақ мамандық иелерінің діни сауатын арттыру мақсатында дәрістер бағдарламасына "Дінтану" курсын енгізу, қауіпті топ санатындағылармен тәрбие-түзету жұмысын жүргізу, діни секталардың ықпалындағы студенттермен оңалту жұмыстарын өткізу қарастырылған.

